
Təsisçi: Naxçıvan Muxtar Respublikası Ali Məclisi və Nazirlər Kabineti

Gündəlik ictimai-siyasi qəzet

qapısı
Qəzet 1921-ci

ildən çıxır

    Azərbaycan və Türkiyə respub-
likaları arasında imzalanmış hərbi
əməkdaşlıq haqqında sazişə uyğun

olaraq iyun ayının 7-dən
11-dək Naxçıvanda “Sarsılmaz
qardaşlıq – 2019” birgə döyüş
atışlı taktiki təlimi keçiriləcək.
Təlimə hazırlıq çərçivəsində
iki qardaş ölkənin Dövlət bay-
raqlarının dəyişmə mərasimi
olub.

Mərasimdə iştirak etmək
üçün Əlahiddə Ümumqoşun Ordu-
nun bayraq taqımı Naxçıvan şəhə-
rindən Sədərək sərhəd-keçid mən-

təqəsinə – Araz çayı üzərindəki
“Ümid” körpüsünə doğru yürüşə
başlayıb. Eyni zamanda Türkiyə
Respublikasının bayraq taqımı da
Qars şəhərindən Sədərək sərhəd-
keçid məntəqəsinə doğru yürüş edib. 
     “Ümid” körpüsü üzərində Türkiyə
və Azərbaycan respublikalarının Döv-
lət himnləri səsləndirildikdən sonra
iki qardaş ölkənin Dövlət bayraqla-
rının dəyişmə mərasimi keçirilib.
                        Nəriman NƏCƏFOV

“Sarsılmaz qardaşlıq – 2019” birgə döyüş atışlı 
taktiki təlimi keçiriləcək

    2008-ci ildən fəaliyyət göstərən
“Naxçıvanbank” Açıq Səhmdar Cə-
miyyəti muxtar respublikamızda
həyata keçirilən real sektorun dəs-
təklənməsində mühüm rol oynayır.
Fəaliyyət göstərdiyi ötən dövrdə
bank əhaliyə nümunəvi xidmət gös-
tərməklə böyük müştəri məmnu-
niyyəti qazanıb. Təsadüfi deyil ki,
əhalinin əlverişli bank xidmətlə-
rindən yararlanması üçün ötən dövr-
də bankın paytaxt Bakı və Naxçıvan
şəhərlərində, o cümlədən Şərur,
Culfa və Ordubad rayonlarında fi-
lialları istifadəyə verilib. Bu ya-
xınlarda isə Kəngərli rayonunun
Qıvraq qəsəbəsində “Naxçıvan-
bank” Açıq Səhmdar Cəmiyyətinin
yeni filialı üçün binanın tikintisinə
başlanılıb.

Yeni inzibati bina iki mər-
təbədən ibarət olacaq. Binanın
birinci mərtəbəsində əməliyyat,
xəzinə, server, gözətçi otaqları,
müştəri zalı, qazanxana və foye
yerləşəcək. İkinci mərtəbədə
isə direktor otağı, əlavə iş otaq-
ları və foye nəzərdə tutulub.

Artıq hər iki mərtəbədə beton işləri
başa çatıb, birinci mərtəbədə hörgü
işləri aparılır. Yaxın günlərdə isə
binanın dam örtüyünün vurulmasına
başlanılacaq.
    Obyektdə kifayət qədər işçi qüv-
vəsi çalışır. Onlar inşaat sektoru
üçün nəzərdə tutulmuş geyim for-
maları,   lazımi avadanlıqlarla təmin
olunublar. İnşaat işlərində keyfiyyət
amilinə ciddi önəm verilir, əsasən,
yerli materiallardan istifadə olunur,
texniki təhlükəsizlik diqqət mərkə-
zində saxlanılır.
    Yeni filial əhalinin, o cümlədən
sahibkarların, torpaq mülkiyyətçi-
lərinin maliyyə resurslarına olan
tələbatlarının yüksək səviyyədə ödə-
nilməsinə şərait yaradacaq. 

Babək İSMAYILOV

Bank filialı üçün yeni bina tikilir

     2019-cu ilin may ayının son 15 günü ərzində Naxçıvan Muxtar
Respublikası Nazirlər Kabineti tərəfindən bir sıra qərarlar qəbul edilmişdir.
    Naxçıvan Muxtar Respublikası Nazirlər Kabinetinin 2019-cu il 17 may
tarixli Qərarı ilə “Naxçıvan İpoteka Fondu” Açıq Səhmdar Cəmiyyətinin
vəsaiti hesabına  ipoteka kreditinin, o cümlədən güzəştli ipoteka kreditinin
verilməsinin təmin edilməsi ilə bağlı bəzi normativ-hüquqi aktların
təsdiq edilməsi haqqında” Naxçıvan Muxtar Respublikası Nazirlər Ka-
binetinin 2016-cı il 15 noyabr tarixli 109 nömrəli Qərarında dəyişiklik
edilmişdir. Dəyişikliyə əsasən “İpoteka kreditləşməsi məqsədi ilə yaşayış
sahəsinin 1 kvadratmetri üçün orta bazar qiymətinin müəyyən edilməsi
Qaydası” ləğv edilmişdir. 
    Həmçinin Naxçıvan Muxtar Respublikası Nazirlər Kabinetinin 2019-cu
il 27 may tarixli Qərarı ilə “Çətin həyat şəraitində olan şəxslərə (ailələrə)
dövlət büdcəsinin vəsaiti  hesabına göstərilən sosial xidmətin zəmanət
verilmiş həcmi”nin təsdiq edilməsi barədə” 2014-cü il 22 may tarixli
48 nömrəli Qərarında dəyişiklik edilmişdir.
    Qəbul olunan normativ-hüquqi aktların tam mətni ilə Naxçıvan
Muxtar Respublikasının Hüquqi Aktların Dövlət Reyestrində
(www.huquqiaktlar.nakhchivan.az) tanış olmaq mümkündür.

Naxçıvan Muxtar Respublikası Nazirlər 
Kabinetinin mətbuat xidmətinin məlumatı

Naxçıvan Dövlət Universite-
tində Naxçıvan Muxtar Respub-
likası Dövlət Energetika Xidmə-
tinin hamiliyinə verilmiş Me-
marlıq və mühəndislik fakültə-
sinin Elektroenergetika mühən-
disliyi ixtisasında təhsil alan
tələ bələrlə görüş keçirilib. 

    Tədbiri giriş sözü ilə açan uni-
versitetin rektoru, AMEA-nın müx-
bir üzvü Saleh Məhərrəmov qeyd
edib ki, müvafiq sərəncamın icrası
nəticəsində hami təşkilat və uni-
versitet arasında əlaqələr genişlənib,
qarşılıqlı əməkdaşlıq insan kapita-
lının inkişafına, dayanıqlı əmək ba-
zarının yaradılmasına xidmət edib.
    Naxçıvan Muxtar Respublikası
Dövlət Energetika Xidmətinin rəisi
Namiq Paşayev vurğulayıb ki, yeni

layihələrin (startapların) hazırlan-
ması, hami təşkilatlar tərəfindən
dəyərləndirilməsi, təqdimatların ke-
çirilməsi günün tələbidir. Bununla
bağlı sərəncamın icrasını təmin et-
mək məqsədilə xidmətdə ekspert
qrupu yaradılıb. 
    Diqqətə çatdırılıb ki, əhaliyə
göstərilən elektron xidmətlərin key-

fiyyətinin artırılması məq-
sədilə ötən dövrdə xidmətin
rəsmi saytı yenilənib və sayt-
da “Startap layihələri” böl-
məsi yaradılıb.

Xidmətin aparıcı məslə-
hətçisi Yunis Seyidov vur-
ğulayıb ki, müasir dövrdə
bütün elm sahələrində ol-
duğu kimi, elektroenergetika

sahəsində də innovasiyalar, yeni tə-
şəbbüslər və ideyalar irəli sürülür.
Elektroenergetika sahəsində, əsasən,
enerjinin istehsalı, nəqli və məişətdə
istifadəsində startaplar mühüm əhə-
miyyət kəsb edir.
    Sonda tələbələrin sualları cavab-
landırılıb, təklifləri dinlənilib.

Səadət ƏLİYEVA 

Ali təhsil ocağında görüş  

    Azərbaycan Respublikasının Pre-
zidenti cənab İlham Əliyev tərəfin-
dən həyata keçirilən məqsədyönlü
siyasət bütün sahələrdə olduğu kimi,
sosial sahədə də ciddi nailiyyətlərin
əldə olunmasını təmin etmişdir. İs-
lahatlar nəticəsində sığorta-pensiya
sistemində davamlı inkişaf təmin
edilmiş, həmçinin sosial sığorta prin-
siplərinin gücləndirilməsi və bu zə-
mində vətəndaşların pensiya təmi-
natının daha da təkmilləşdirilməsi
diqqət mərkəzində saxlanılmışdır. 
    Sığorta-pensiya sisteminin aparıcı
komponenti fərdi uçotun təşkilidir.

Fərdi uçot sistemi hər bir sığorta -
olunan haqqında məlumatların uço -
tunu aparmaqla işləyən əhalinin
əmək pensiyası və digər sosial mü-
dafiə hüquqlarının təminatı üçün
pensiya kapitalının formalaşdırıl-
masına şərait yaradır. Naxçıvan
Muxtar Respublikası Dövlət Sosial
Müdafiə Fondu muxtar respublikada
yeni əmək fəaliyyətinə başlayan iş-
çilərin fərdi uçot sistemində qey-
diyyata alınması və sosial sığorta

şəhadətnamələri ilə təmin olunması
üçün müvafiq işlər həyata keçir-
mişdir. Belə ki, 2019-cu ilin ötən
dövrü ərzində fond tərəfindən 2105
nəfər yeni əmək fəaliyyətinə baş-
layan sığortaolunan sosial sığorta
şəhadətnaməsi ilə təmin edilmişdir.
Bunlardan 664-ü dövlət müəssisə
və təşkilatlarında, 708-i isə özəl
müəssisədə çalışanlar, 727-si fərdi
sahibkarlıqla məşğul olan fiziki
şəxslər, 6-sı isə torpaq mülkiyyətçisi

olmuşdur. Nəticədə, fondun orqan-
larında fərdi uçot sistemində qey-
diyyata alınaraq sosial sığorta şə-
hadətnaməsi ilə təmin edilmiş
 sığortaolunanların sayı 174 min
414 nəfərə çatmışdır.
    Qeyd etmək lazımdır ki, fərdi
uçot sistemində qeydiyyata alınan
sığortaolunanların sayı mütəmadi
olaraq artır. Bunun əsas səbəbi mux-
tar respublikada iqtisadi inkişafın
dinamik xarakter daşıması, mütə-

madi olaraq yeni iş yerlərinin ya-
radılması, habelə sosial sığorta sis-
temində aktiv iştiraka marağın get-
dikcə artmasıdır.
    Fond tərəfindən qarşıya qoyulan
ən başlıca vəzifələrdən biri olaraq
muxtar respublikada bütün işləyən
vətəndaşların fərdi uçotunun apa-
rılması və sığortaolunanlara dövlət
sosial sığorta şəhadətnaməsinin ve-
rilməsi bundan sonra da daim diqqət
mərkəzində saxlanılacaqdır.

       Naxçıvan Muxtar Respublikası 

Dövlət Sosial Müdafiə Fondunun 

                                mətbuat xidməti

2105 sığortaolunan sosial sığorta şəhadətnaməsi ilə 
təmin olunmuşdur

Sayı: 102 (23.264)

1 iyun 2019-cu il, şənbə 

Azərbaycan Respublikasına rəsmi səfərə gələn Polşa Respublikasının Prezidenti Andjey

Dudanın mayın 31-də rəsmi qarşılanma mərasimi olub.

Rəsmi qarşılanma mərasimindən sonra Azərbaycan Respublikasının Prezidenti İlham

Əliyevin və Polşa Respublikasının Prezidenti Andjey Dudanın təkbətək görüşü olub.

Həmin gün Azərbaycan Respublikasının Prezidenti İlham Əliyevin və Polşa Respublikasının

Prezidenti Andjey Dudanın nümayəndə heyətlərinin iştirakı ilə geniş tərkibdə görüşü olub.

Sonra Azərbaycan Respublikasının Prezidenti İlham Əliyevin və Polşa Respublikasının

Prezidenti Andjey Dudanın iştirakı ilə Azərbaycan-Polşa sənədlərinin imzalanması mərasimi

olub.

Mayın 31-də sənədlərin imzalanması mərasimindən sonra Azərbaycan Respublikasının

Prezidenti İlham Əliyev və Polşa Respublikasının Prezidenti Andjey Duda mətbuata

bəyanatlarla çıxış ediblər.

Həmin gün Bakıda Heydər Əliyev Mərkəzində Azərbaycan-Polşa biznes forumu keçirilib. 

Azərbaycan Respublikasının Prezidenti İlham Əliyev və Polşa Respublikasının Prezidenti

Andjey Duda biznes forumda iştirak ediblər. 

Rəsmi xronika

    “Naxçıvan” Universitetinin İqtisadiyyat fakültəsinin
III kurs tələbələrinin aprel ayının 8-də Dövlət Statistika
Komitəsində başlanan təcrübəsi yekunlaşıb. 
    Təcrübədə iştirak edən tələbələrə universitetdə öy-
rəndikləri nəzəri bilikləri real iş şəraitində tətbiq
etmək üçün Dövlət Statistika Komitəsində hərtərəfli
şərait yaradılıb. 
    Dərslər komitənin təcrübəli mütəxəssisləri tərəfindən
təsdiq olunmuş proqram əsasında keçilib. 
    Tələbələrə komitənin fəaliyyəti, statistika sahəsində
həyata keçirilən dövlət siyasəti, muxtar respublikanın
sosial, iqtisadi, demoqrafik və ekoloji vəziyyətinə
dair statistik məlumatların hazırlanması prosesi təcrübi
olaraq göstərilib. Təsərrüfat subyektlərindən ilkin mə-

lumatların alınması məqsədilə hazırlanmış rəsmi sta-
tistika hesabat formaları haqqında tələbələrə geniş
məlumat verilib, hesabatların qəbulu və ümumiləşdi-
rilərək yekunlarının əldə olunması prosesi əyani şəkildə
izah edilib, suallar cavablandırılıb.
    Dövlət Statistika Komitəsinin rəsmi internet saytı
(www.statistika.nmr.az) ilə də tanış edilmiş tələbələrə
məlumat verilib ki, geniş məlumat bazasına malik olan
saytda təsərrüfat subyektləri tərəfindən onlayn rejimdə
müəyyən olunmuş dövrlər ərzində qəbul edilmiş hesa-
batların ümumiləşdirilmiş yekunları daim yenilənir. Bu
da, öz növbəsində, istifadəçilərin daha rahat və operativ
məlumat əldə etmələrinə imkan yaradır.

Xəbərlər şöbəsi

Tələbələrin Dövlət Statistika Komitəsində təcrübəsi başa çatıb

    Uşaqları Beynəlxalq Müdafiə
Günü münasibətilə Naxçıvan Diaq-
nostika Müalicə Mərkəzi publik hü-
quqi şəxsin həkim briqadası Ordubad
şəhərindəki Məhəmməd Füzuli adına
internat tam orta məktəbdə şagirdləri
kompleks tibbi müayinədən keçirib.
Müayinələr zamanı xəstəlikləri aşkar
olunanlara müalicə və eynəklər yazı -
lıb, həkim məsləhəti verilib. On iki
uşaqda əlavə tibbi müayinələrə eh-
tiyac olduğundan onlar müalicə məq-
sədilə Diaqnostika Müalicə Mərkə-
zinə dəvət ediliblər.   
    Humanitar aksiya çərçivəsində
alınmış şirniyyat məhsulları mək-
təbin bufetinə, ilkin tibbi yardım
üçün ləvazimat, dərman və sarğı
materialları isə tibb məntəqəsinə
təhvil verilib. Publik hüquqi şəxsin
öz vəsaiti hesabına alınmış idman
geyim dəstləri və gündəlik istehlak
məhsulları valideynlərindən birini
itirmiş 34 şagirdə, bunlarla yanaşı,
ayaqqabı, paltarlar isə hər iki vali-
deynini itirmiş 6 şagirdə hədiyyə
olunub.  
    Məktəbin müəllimləri və vali-
deynlər şagirdlərə göstərilən bu
xidməti dövlətimizin gələcəyimiz
olan uşaqların sağlamlığının qo-
runması istiqamətində həyata ke-
çirdiyi layihələrin uğurlu icrası
kimi dəyərləndirərək minnətdar-
lıqlarını bildiriblər. 

      Naxçıvan Muxtar Respublikası 

Səhiyyə Nazirliyinin 

mətbuat xidməti

Humanitar tibbi 
aksiya

    Naxçıvan Muxtar Respublikası
Səhiyyə Nazirliyinin təşkilatçılığı
ilə Bakı şəhərində fəaliyyət gös-
tərən yüksəkixtisaslı həkim bri-
qadalarının dəvət olunaraq mux-
tar respublikamıza gətirilməsi və
aztəminatlı ailələrdən olan xəstə -
lərin başqa ünvanlara üz tutma-
dan müayinəsinin və cərrahiyyə
əməliyyatlarının təşkili həyata
 keçirilir. 
    Azərbaycan Tibb Universitetinin
Tədris Cərrahiyyə Klinikası Ürək-
damar cərrahiyyə şöbəsinin müdiri
Mirəli Məcidov və universitetin
Tədris Cərrahiyyə Klinikasının
Ümumi reanimasiya şöbəsinin mü-
diri Cavid Paşayev may ayında
Naxçıvan Diaqnostika Müalicə Mər-
kəzi publik hüquqi şəxsində eza-
miyyətdə olublar. Yerli həkimlər
tərəfindən müayinə olunaraq qey-
diyyata götürülmüş və əməliyyatı
planlaşdırılmış 4 xəstə üzərində
aorta-koronar şuntlama əməliyyatları
aparılıb və damar dəyişdirilib.
    Əməliyyatdan sonrakı  mərhələdə
ağırlaşma müşahidə edilməyib və
xəstələr Kardioreanimasiya şöbə-
sindən Kardiocərrahiyyə şöbəsinə
köçürülüblər.  
    Qeyd edək ki, Naxçıvan Diaq-
nostika Müalicə Mərkəzinin Kar-
diocərrahiyyə şöbəsinin müdiri İn-
tiqam Fətullayev və  orta tibb heyəti
əməliyyatlarda yüksəkixtisaslı hə-
kimlərlə birgə iştirak ediblər.

Növbəti açıq ürək
əməliyyatları 

aparılıb

     Dünyanın əksər ölkələrində hər
il iyun ayının 1-i “Uşaqları Beynəlxalq
Müdafiə Günü” kimi qeyd olunur.
    Ölkəmizdə uşaqlara qayğının
dövlət siyasətinin əsas istiqaməti
kimi müəyyənləşdirilməsi ulu
 öndərimiz Heydər Əliyevin adı ilə
bağlıdır. Ümummilli liderimiz ölkə -
mizə rəhbərliyinin bütün dövrlərində
uşaqların təhsilinə, dünya görüşlərinin
zənginləşdirilməsinə və sağlamlıq-
larının qorunmasına xüsusi diqqət
yetirmişdir. “Biz uşaqlarımızı yaxşı
tərbiyə etməli, yaxşı şəraitdə ya-
şatmalı, onları gələcək üçün hazır -
lamalıyıq”, – deyən ümummilli
lider Heydər Əliyevin rəhbərliyi ilə
respublikamızda dövlət uşaq siya-
sətinin hüquqi əsasları formalaşdı-
rılmış, zəngin qanunvericilik bazası
yaradılmışdır. 
    Ümummilli liderimiz Heydər
Əliyevin əsasını qoyduğu dövlət
uşaq siyasəti Azərbaycan Respubli-
kasının Prezidenti cənab İlham
Əliyev tərəfindən uğurla davam et-
dirilir. Uşaqların sağlam böyüməsi,
yüksək səviyyədə təhsil alması, layiqli
bir vətəndaş kimi formalaşması, asudə
vaxtlarının səmərəli təşkil olunması
diqqət mərkəzində saxlanılır. 
    Naxçıvan Muxtar Respublikasında
da uşaqlara hərtərəfli diqqət və qayğı
göstərilir, onların təhsili, sağlamlıq-
larının qorunması, istedadlarının üzə
çıxarılması, intellektual və mənəvi
inkişafı, asudə vaxtının və tərbiyəsinin
düzgün təşkili, cəmiyyətin ictimai-
mədəni həyatındakı iştiraklarını təmin
etmək məqsədilə mühüm tədbirlər
həyata keçirilir. Bu gün muxtar res-
publika əhalisinin 35 faizi və ya 163
min 281 nəfəri uşaqlardır. Uşaqların
sosial ehtiyaclarının hərtərəfli təmini,
onların yüksək mənəvi mühitdə, milli
dəyərlər əsasında tərbiyəsi, təhsil
alaraq layiqli şəxsiyyət kimi yetişməsi
diqqət mərkəzində saxlanılır. 
    2018-2019-cu tədris ilində muxtar
respublikanın ümumtəhsil məktəb-
lərində 49 min 224 şagird təhsil
alır. Yaradılan şəraitin nəticəsidir
ki, ötən il ümumtəhsil məktəblərini
bitirmiş şagirdlərdən 1781-i ali təhsil
müəssisələrinə, 615-i orta ixtisas
təhsili müəssisələrinə, Heydər Əliyev
adına Hərbi Liseyin məzunlarından
208 nəfəri isə müxtəlif ali hərbi
məktəblərə daxil olmuş, ali mək-
təblərə qəbul olunan 331 nəfər 500-
700 arası bal toplamışdır. Bu gün
uşaqların peşə təhsilinə cəlbi də qar-
şıda duran əsas vəzifələrdəndir. 2018-
2019-cu tədris ilində 320-dən çox
uşaq maraqlarına uyğun peşə və ix-
tisaslara yönləndirilmişdir.
    Uşaqların fiziki cəhətdən sağlam
böyüməsi də diqqətdə saxlanılır.
Muxtar respublikada müasir stan-
dartlara uyğun Olimpiya İdman kom-
pleksləri,  üzgüçülük və şahmat mər-
kəzləri, uşaq-gənclər şahmat mək-
təbləri, uşaq-gənclər idman məktəb-
ləri, stadionlar, peyntbol meydançası,
ümumtəhsil məktəblərində müasir
idman zalları istifadəyə verilmişdir.
Yaradılan şəraitin nəticəsidir ki, hazır -
da muxtar respublikada 28 minə ya-
xın uşaq idmanla məşğul olur.
    Naxçıvan Muxtar Respublikası
Ali Məclisi Sədrinin “Naxçıvan
Muxtar Respublikasında gənc iste-
dadlara dövlət qayğısının artırılması
haqqında” 2012-ci il 31 yanvar tarixli
Fərmanına uyğun olaraq Gənc iste-
dadların “Qızıl kitabı”nın yaradıl-
ması, 8 istedadlı uşağın adının bu
kitaba yazılması və onlara xüsusi
təqaüdlərin verilməsi istedadlı uşaq-

lara göstərilən qayğının daha bir
ifadəsidir.
    Uşaqların sağlamlıqlarının qo-
runması ilə bağlı həyata keçirilən
tədbirlərin nəticəsi olaraq uşaq tibb
müəssisələrinin maddi-texniki ba-
zasının yaxşılaşdırılması, müasir
avadanlıqlarla təchiz edilməsi, yeni
texnologiyaların tətbiqi, tibbi kadr-
ların peşə səviyyəsinin artırılması
və əhali arasında geniş maariflən-
dirmə işinin aparılması istiqamət-
lərində mühüm addımlar atılmışdır.
Naxçıvan Muxtar Respublikası Ali
Məclisi Sədrinin 2018-ci il 9 oktyabr
tarixli Sərəncamı ilə təsdiq olunmuş
“Naxçıvan Muxtar Respublikasında
uşaqların icbari dispanserizasiyadan
keçirilməsinə dair 2018-2022-ci illər
üçün Dövlət Proqramı”nın qəbul
olunması bu sahədə atılan mühüm
addımlardan biridir.

    “Naxçıvan Muxtar Respublika-
sında uşaq hüquqlarının həyata ke-
çirilməsinə dair elektron məlumat
bankının təşkili və aparılması Qay-
dası”na uyğun olaraq Naxçıvan
Muxtar Respublikasında uşaq hü-
quqlarının həyata keçirilməsinə dair
elektron məlumat bankı təşkil edil-
miş,  indiyədək 27 mindən artıq
uşaq haqqında fərdi məlumatlar
banka daxil edilmişdir. Valideyn-
lərini itirmiş və valideyn himayə-
sindən məhrum olmuş uşaqlar da
hər zaman diqqət mərkəzində sax-
lanılır, onlara qayğı ilə yanaşılır.
Bayram günlərində və tədbirlərdə
valideynlərini itirmiş və ya valideyn
himayəsindən məhrum olmuş, qaç-
qın və məcburi köçkün, sağlamlıq
imkanı məhdud, şəhid və aztəminatlı
ailələrdən olan 751 uşağa hədiyyə
və sovqatlar verilmiş, xüsusi kate-
qoriyadan olan 394 uşaq məktəbli
paltarı, dərs ləvazimatları və qış
geyimi ilə təmin olunmuşdur.  
    Sağlamlıq imkanları məhdud
uşaqların cəmiyyətə inteqrasiyası,
onların təhsili və reabilitasiyası da
səmərəli təşkil edilir. Naxçıvan Mux-
tar Respublikası Ali Məclisi Sədrinin
2016-cı il 11 yanvar tarixli Sərəncamı
ilə təsdiq edilmiş “2016-2020-ci il-
lərdə Naxçıvan Muxtar Respubli-
kasında sağlamlıq imkanları məhdud
uşaqların təhsili və reabilitasiyası
üzrə Dövlət Proqramı”nın icrası
daim nəzarətdə saxlanılır, müvafiq
uşaqlar məktəbəqədər, ümumtəhsil,
peşə və məktəbdənkənar təhsil müəs-
sisələrinə cəlb edilir. Ötən il ərzində
830 sağlamlıq imkanları məhdud
uşağın valideynləri ilə əlaqə saxla-
nılmış, onlardan 85-i məktəb, mək-
təbəqədər, məktəbdənkənar və müa-
licə reabilitasiya müəssisələrinə, cari
ilin ötən dövründə isə 16 sağlamlıq
imkanı məhdud uşaq müxtəlif təhsil
müəssisələrinə cəlb olunmuşdur.
Hazır da ümumtəhsil məktəblərində
müvafiq kateqoriyadan olan 1002,
Gözdən Əlil Uşaqlar üçün Xüsusi
İbtidai Məktəbdə 8, Distant Tədris

Mərkəzində 24 uşaq təhsil alır. Həm-
çinin Naxçıvan Şəhər Körpələr Evi
və Ailələrə Dəstək Mərkəzində
10 uşağa valideynlərinə dəstək məq-
sədilə qulluq edilir.
    2018-2019-cu tədris ilinin əvvə-
lində məktəb yaşı çatan sağlamlıq
imkanları məhdud uşaqların sayı
108 olmuşdur ki, onların da 68-i
ümumtəhsil müəssisələrinin birinci
siniflərinə, 1-i distant tədrisin birinci
sinfinə, 1-i isə Gözdən Əlil Uşaqlar
üçün Xüsusi İbtidai Məktəbə cəlb

edilmişdir. Bundan əlavə, 56 uşaq
şahmat məktəblərinə, 110 uşaq mək-
təbdənkənar müəssisələrin dərnək-
lərinə, 90 uşaq isə idman məktəblə-
rinə cəlb edilmişdir. Eyni zamanda
Naxçıvan Muxtar Respublikası Ailə,
Qadın və Uşaq Problemləri üzrə
Dövlət Komitəsi tərəfindən muxtar
respublikamızda qeydiyyatda olan
sağlamlıq imkanları məhdud uşaq-
ların xəstəlikləri üzrə təhlillər aparılır,
muxtar respublikanın rayon və kənd
mərkəzlərində belə xəstəliklərin qar-
şısının alınması ilə əlaqədar qadınlar
arasında maarifləndirici tədbirlər
həyata keçirilir.
    Sağlamlıq imkanları məhdud
uşaqlar arasında müxtəlif yarış və
müsabiqələrin keçirilməsi onların
asudə vaxtlarının səmərəli təşkili
ilə yanaşı, istedadlarının üzə çıxa-
rılması, əqli və fiziki inkişafı baxı-

mından da mühüm əhəmiyyət kəsb
edir. Həmin kateqoriyadan olan uşaq-
ların tarixi abidələrə, muzeylərə, is-
tehsal və emal müəssisələrinə eks-
kursiyaları təşkil edilir, onlar arasında
əyləncəli idman oyunları, yarışlar
və müsabiqələr keçirilir, film, konsert
proqramları və tamaşalar nümayiş
olunur, rəsm və əl işlərindən ibarət
sərgilər təşkil edilir, Ağbulaq İstirahət
Mərkəzində istirahətləri təmin olunur.   
    Uşaq ədəbiyyatı uşaqların və-
tənpərvərlik ruhunda böyüməsində,
milli dəyərlərimizi mənimsəməsində
və dünyagörüşlərinin formalaşma-
sında əsas vasitələrdəndir. Buna
görə də muxtar respublikada müasir
ədəbiyyat bazasına malik olan elek-
tron kitabxanalar istifadəyə verilir,
uşaqların asanlıqla qavraya bilə-
cəkləri kitablar nəşr olunur. Naxçı-
van Muxtar Respublikası Ali Məclisi
Sədrinin himayəsi ilə “Uşaqlar və

Günəş” almanaxı, “Gəncliyimiz-
gələcəyimiz”, “Təmsillər”, “Şeir və
hekayələr”, “Şeirlər”, “Poema və
pyeslər”, “Naxçıvan bəstəkarlarının
uşaq mahnıları”, “Sevimli dostlarım
kitablar” adlı uşaq kitablarının nəşr
olunması uşaqlarda mütaliəyə ma-
rağı artırmışdır.
    Naxçıvan Muxtar Respublikası
Ailə, Qadın və Uşaq Problemləri
üzrə Dövlət Komitəsi tərəfindən
1 iyun – Uşaqları Beynəlxalq Mü-
dafiə Günü münasibətilə Naxçıvan

şəhər və rayonlarında tədbirlər ke-
çirilmiş, 2018-2019-cu tədris ilində
fərqlənən uşaqlar fəxri fərman və
hədiyyələrlə təltif olunmuş, xüsusi
qayğıya ehtiyacı olan uşaqlara bay-
ram hədiyyələri verilmişdir. Həm-
çinin aztəminatlı, qaçqın və məcburi
köçkün, hər iki valideynini itirmiş
və valideyn himayəsindən məhrum
olmuş, sağlamlıq imkanları məhdud
uşaqların istirahət guşələrinə, mu-
zeylərə və tarixi abidələrə ekskur-
siyaları təşkil olunmuş, hemofiliyalı
və talassemiyalı uşaqlar üçün
qanvermə aksiyası keçirilmişdir. Ko-
mitə tərəfindən görülən işlər bu sa-
hədə davam etdirilən tədbirlərin tər-
kib hissəsi olmaqla, muxtar respub-
likada uşaqlara göstərilən qayğının,
humanizmin parlaq təcəssümüdür.
Sevindirici haldır ki, Naxçıvan Mux-
tar Respublikasında uşaqlara göstə-

rilən diqqət və qayğının nəticəsində
muxtar respublikada dövlət uşaq
müəssisələrində valideynləri tərə-
findən tərk edilmiş, məktəbdən ya-
yınan, cinayət məsuliyyətinə cəlb
olunmuş uşaq yoxdur. 
    Cəmiyyətin ən həssas və kövrək
təbəqəsi olan uşaqlarla bağlı qarşıya
qoyulan vəzifələr bundan sonra da
uğurla yerinə yetiriləcəkdir. Nax-
çıvan Muxtar Respublikası Ali
Məclisinin Sədri cənab Vasif
Talıbovun dediyi kimi: “Uşaqlara
qayğı yalnız dövlət qurumlarının
yox, hamının mühüm vəzifəsi ol-
malıdır. Uşaqların xalqımıza xas
olan milli dəyərlər ruhunda tərbiyə
olunması, təhsilli, vətənpərvər və
sağlam yetişmələri bizim hamımızı
düşündürməli, cəmiyyətin bütün
təbəqələri dövlət uşaq siyasətinin
həyata keçirilməsinə öz töhfəsini
verməlidir”.

Uşaqlara qayğı gələcəyə qayğıdır

    1 iyun – Uşaqları Beynəl-
xalq Müdafiə Günü münasi-
bətilə Naxçıvan Muxtar Res-
publikası Təhsil, Əmək və
Əhalinin Sosial Müdafiəsi,
Mədəniyyət, Səhiyyə nazir-
likləri, Ailə, Qadın və Uşaq
Problemləri üzrə Dövlət Ko-
mitəsinin təşkilatçılığı ilə Nax-
çıvan Şəhər Körpələr Evi və Ailələrə
Dəstək Mərkəzində tədbir keçirilib.
    Tədbirdə Naxçıvan Muxtar Res-
publikasının Təhsil naziri Rəhman
Məmmədov, Əmək və Əhalinin So-
sial Müdafiəsi naziri Nicat Babayev,
Ailə, Qadın və Uşaq Problemləri
üzrə Dövlət Komitəsinin sədri Ramilə
Seyidova və Səhiyyə nazirinin müa-
vini Samrat Gəncəyeva çıxış edərək
uşaqları bayram münasibətilə təbrik
edib, onlara cansağlığı, firavan həyat
arzulayıblar. Qeyd olunub ki, muxtar
respublikamızda sağlamlıq imkanları
məhdud uşaqların cəmiyyətə in -
teqrasiyası, onların təhsilinin, rea-
bilitasiyasının səmərəli təşkili diqqət

mərkəzində saxlanılır.
    Mərkəzin baş həkimi Rəsmiyyə
Xasıyeva göstərilən qayğıya görə
dövlətimizə minnətdarlığını bildirib.
Sonra 18 nəfər sağlamlıq imkanları
məhdud uşağa bayram münasibətilə
hədiyyələr verilib. Tədbirin bədii
hissəsində Məhəmməd Tağı Sidqi
adına Naxçıvan Dövlət Kukla
 Teatrının aktyorlarının ifasında bir-
birindən maraqlı tamaşalar nümayiş
olunub, uşaqlar üçün bayram ab-
havası yaradılıb.

Naxçıvan Muxtar Respublikası 

Ailə, Qadın və Uşaq Problemləri 

üzrə Dövlət Komitəsinin 

mətbuat xidməti

1 iyun – Uşaqları Beynəlxalq Müdafiə Günü
münasibətilə tədbir keçirilib

    Ancaq uğurlu biznesə gedən yol-
da atılan hər yeni addım, mütləq
mənada, gələcəyin parlaq ulduzu
ola bilmək deyil. Tarixi təcrübə
göstərir ki, insan düşüncəsinin kiçik
bir qığılcımı bəzən, son nəticədə,
elə böyük və gur işıqla yolumuzu
aydınladır ki, sonradan bu fikir sa-
hibinin, yəni bir startapçının yeni-
yetmə bir gənc olduğuna inanmağın
gəlmir. Bu mənada, müasir dövrün
çağırışlarına cavab verib, gəncliyin
sağlam və yaradıcı böyüməsinə xid-
mət edən belə layihələrin stimul-
laşdırıcı impulslarına heç bir şübhə
yoxdur. Ona görə də ölkəmizdə və
muxtar respublikamızda startapçı
düşüncəsi ilə hansısa yeni bir yara-
dıcı ideya ortaya qoyan bugünkü
gəncləri sabahın islahatçı innova-
torları kimi ərsəyə gətirmək istər
təhsil qurumlarının, istər hami təş-
kilatların və eləcə də bütün cəmiy-
yətin vəzifəsi olaraq qarşıya qoyu-
lub. Çünki startapçı kimi bir araya
gəlib, “beyin fırtınası” yolu ilə “baş-
sındıran” bugünkü kövrək gənclərin
sabahın qətiyyətli ekspertlərinə çev-
rilməsi üçün onlara özlərini sübut
etməyə imkan verən geniş meydan
yaradılması da cəmiyyətin digər bir
sosial sifarişi kimi öz zərurətini
göstərir. Çünki yalnız yenilənmə
ilə öz inkişafına qovuşa bilən istə-

nilən cəmiyyətdə köhnə, ətalətli
sistem ünsürlərindən qurtulmağın
tək yolu da belə islahatlardan keçir. 
    Zəmanəmizin çağırışları olduqca
geniş və mürəkkəbdir. Qloballaşma
dövründə inkişafa yeni yanaşma
prizmasından baxdıqda görürük ki,
yeniliklər özü qapımızadək gəlir.
Həyatın hər bir sahəsində – yüksək
texnologiyalı istehsalda, rabitə və
telekommunikasiyada, təhsil və sə-
hiyyədə, turizm və məişət xidmətində
istifadə etdiyimiz yeniliklər bugünkü
real həyatımızın bir parçasıdır. Cə-
misi 10-15 il əvvəl xəyal edilən bu
reallıq öz bərabərində həm də yüksək
texnoloji biliklərə, rasional idarəetmə
bacarıqlarına və məntiqi təfəkkürə
malik olan yeni insan resursları ya-
ratmağı tələb edir. Bu da gələcəkdəki
hər hansı məsələdə “beyin idxalı”ndan
azad olmağımıza imkan yaradan
amillərdəndir. 

    Turizm innovasiyaların geniş tət-
biq olunduğu və startapçı ideyaların
daha çox yayıldığı unikal biznes
sahələrindən biridir. Az qala trilyon
yarım ABŞ dolları həcmində dünya
turizm bazarı, bir milyard 200 mil-
yondan artıq aktiv səyahətçi, yüzlərlə
sayda turizm növü və səyahətçilərin

ölkə mənşəyinə görə yaranan müx-
təlifməzmunlu münasibətlər bu sa-
hənin cazibədarlığını artırmaqla təş-
kilati və idarəetmə məsələlərini də
rəngarəng edir. 
    Təcrübə göstərir ki, ilk baxışda
sadə görünməsindən həvəslənib tu-
rizmdə biznesə, yaxud da akademik
fəaliyyətə girişənlərin sonradan öz
mövqeyini itirməsi və yaxud da,
sadəcə, passiv şəkildə gününü say-
masının da səbəbi məhz turizm sə-
nayesinin özünəməxsusluğunu düz-
gün qiymətləndirə bilməməsidir. Bu
baxımdan turizmin təşkili və idarə -
edilməsi məsələlərinə yanaşmada
plagiarizmdən uzaq, daha çox araş-
dırma ilə ehtiva olunan və sektorun
rəqabət qabiliyyətinin artırılmasına
yönəlmiş startap layihələri turizm
bazarının canlanmasına imkan verir. 
    Turizmdə startap layihələri ma-
hiyyətcə unikal olub, qaynaqlandığı

biznes ideyasına görə də ciddi resurs
mənbəyinə əsaslanır. Belə resurslar
kimi regionun əhali ehtiyatları, müəs-
sisələrin insan resursları, təbii, tarixi -
mədəni və antropoloji ehtiyatlar
əsas götürülür. Bunlardan əlavə,
yeni bir layihə üzərində işləyən gənc
startapçılar turizmdə komfort stan-

dartlarının daimi olaraq yenilənməsi
və turistlərin səyahət motivlərinin
də rekreasiya və mənəvi zənginləş-
mək olduğunu yaxşı bilməlidirlər.
Bundan əlavə, turizm ehtiyatlarının
əvvəllər istifadə edilməmiş olması
müasir turistlərdə onlara qarşı marağı
da dəfələrlə artıran amillərdəndir.
Odur ki, Naxçıvan Muxtar Respub-
likasının turizm-xidmət sektorunda
tətbiq edilmək üçün yaradılan startap
layihələrində ilk olaraq regiona məx-
sus  unikal turizm ehtiyatlarının is-
tifadəsi əsasında xidmətlərin diver-
sifikasiyası və regionun potensial
turizm bazarı müştərilərinin marağını
cəlb edəcək yeni təkliflər nəzərdən
keçirilə bilər. Bu zaman gənc star-
tapçı müasir dünya turistlərini ən
çox düşündürən təhlükəsizlik və
xidmətlərə zəmanət qayğısını, əs-
lində, yeni bir biznes fürsəti kimi
dəyərləndirməyi də bacarmalıdır.

Buna görə də Naxçıvanın ən rahat
səyahət edilə bilən bir yer kimi ta-
nıdılması turizm üzrə yeni layihənin
əsaslandırılmasında baş maddə kimi
göstərilməlidir. 
    Turistlərə göstərilən xidmətlər
arasında özünün qeyri-standartlığı
ilə seçilən asudə vaxtın təşkili, əy-
ləncə, animasiya və eləcə də bə-
lədçilik servisləri daha çox yaradıcı
düşüncə tələb edir. Praktika göstərir
ki, dünyanın əksər turizm destina-
siyalarına səyahət etmiş təcrübəli
turistlərdə təəssürat yaratmaq me-
xanizmi də məhz bu xidmət sahə-
lərində verilən innovativyönümlü
qərarlara çox həssasdır. Turizmə-
yönəlik fəaliyyət göstərən startapçı
sahibkar və ya fərdi mütəxəssis bü-
tün bunları öz üzərinə götürməklə,
əslində, daşıdığı sosial məsuliyyətin
və qarşılıqlı biznes öhdəliklərinin
də nə qədər dərin olduğunu bilmə-
lidir. Əks halda, turizm kimi iqtisadi,
sosial və mədəni maraqların kəsiş-
diyi həssas bir sahədə pay sahibi
olmaq çətindir. Məsələn, Naxçıvana
Avropa və ya Amerikadan gəlmiş
turistlərə dünyadakı peşəkar ser-
visləri təkrarlamaq yerinə diyarı-
mızın özünəməxsus unikallığından
qaynaqlanan, onlarda sırf Naxçıvan
təəssüratı formalaşdıracaq turzərflər
təklif oluna bilər. 
    Uca Yaradan diyarımıza nə qədər
bənzərsiz sərvətlər, xalqımıza to-
lerantlıq və qonaqpərvərlik duyğuları
bəxş edibsə, bir o qədər də turistlərin
marağına səbəb ola biləcək yeni
ideyalar gənc startapçıları gözləyir.
Bu, onların imzası ilə olacaq. 

- Əli CABBAROV

    Cəmiyyətin inkişaf imperativləri arasında, heç şübhəsiz, iqtisadi və
sosial həyatda köklü dəyişikliklərə səbəb olan mütərəqqi innovasiyaların
mühüm rolu vardır. Xüsusən iqtisadiyyatda, müxtəlif istehsal və xidmət
sahələrində irəli sürülən sadə innovativ ideyaların genişlənərək mədəni
tələbatların ödənilməsi vasitəsinə çevrilməsi, milyardlarla dollar gəlir
gətirərək minlərlə yeni iş yeri yaratması belə layihələrə olan diqqəti də
artırır. Əvvəlki biznes ideyalarından bəhrələnən, lakin məzmunca
tama milə yeni fikir və yanaşmanın məhsulu olan startap layihələri də,
bu mənada, gələcəkdə innovativ ideyaları körükləyən, bu gün isə
yaradıcı gəncliyin potensialını ortaya çıxaran uğurlu başlanğıc yoludur. 

Turizmdə startap layihələri

    Azərbaycanda aviasiya sistemi-
nin inkişafı XX əsrin əvvəllərinə
təsadüf edir. 1938-ci il iyunun 2-də
Azərbaycanda ilk aviasiya qrupu
yaradılmışdır. Azərbaycan Respub-
likası Prezidentinin 2006-cı il
18 may tarixli Sərəncamına əsasən
iyunun 2-si hər il ölkəmizdə “Mülki
Aviasiya İşçilərinin Peşə Bayramı
Günü” kimi qeyd edilir.
    Ulu öndər Heydər Əliyevin Azər-
baycana rəhbərliyinin birinci döv-
ründə milli  aviasiyanın inkişafı sa-
həsində böyük uğurlar qazanılmış,
mülki hava daşımalarının tarixində
yeni keyfiyyət dövrü başlanmışdır.
Bakı şəhəri ilə yanaşı, Azərbaycanın
bölgələrində də yeni hava limanları
qurulmuş, dövrün tələbinə uyğun
müasir avadanlıqlarla təmin edilmiş,
mülki aviasiya inkişafının yeni mər-
hələsinə qədəm qoymuşdur. Həmin
dövrdə Naxçıvanın nəqliyyat prob-
lemlərinin həllinə də xüsusi diqqət
yetirilmiş, 1976-cı ildə Naxçıvanda
hava limanı tikilib istifadəyə veril-
mişdi. Ötən əsrin 90-cı illərində
Naxçıvanı Azərbaycanın əsas hissəsi
ilə bağlayan bütün nəqliyyat-kom-
munikasiya əlaqələri kəsiləndən,
muxtar respublika Ermənistan tə-
rəfindən blokadaya salınandan sonra
sərnişin və yük daşınması kiçik -
tutumlu təyyarələri qəbul etmək
imkanı olan bu hava limanı vasitəsilə
həyata keçirilirdi. Bu dövrdən eti-
barən Azərbaycanın digər bölgələri
ilə əlaqənin yeganə mümkün forması
olan hava yolu yerli əhali üçün hə-
yati əhəmiyyət daşımağa başladı.
1992-ci ildə Naxçıvan Muxtar Res-
publikası Ali Məclisinin Sədri və-
zifəsində çalışan ulu öndər hava li-
manının uçuş-enmə zolağının ye-
nidən qurulması təşəbbüsünü irəli

sürmüş və bu iş qısa müddətdə hə-
yata keçirilmişdir. 
    Mülki aviasiyanın ölkə həyatın-
dakı rolunu yüksək qiymətləndirən
ümummilli lider Heydər Əliyevin
rəhbərliyi ilə müstəqillik dövründə
bu sahədə daha geniş tədbirlər gö-
rülmüşdür. Naxçıvanda daha müasir
hava limanının tikilməsi zərurəti ilə
əlaqədar 2002-ci il avqustun 11-də
Naxçıvan Muxtar Respublikası Ali
Məclisində müşavirə olmuşdur.
2002-ci il oktyabr ayının 1-də inşa-
sına başlanan limanda tikinti-
 quraşdırma işləri ən müasir tələblər
səviyyəsində həyata keçirilmişdir.
    Ulu öndərin siyasi kursunu uğurla
davam etdirən ölkə Prezidenti cənab
İlham Əliyevin rəhbərliyi ilə ölkə-
mizdə mövcud hava limanlarının
maddi-texniki bazasının gücləndi-
rilməsi, aerovağzalların fəaliyyətinin
müasir səviyyəyə çatdırılması sa-
həsində görülən işlər ardıcıl və sis-
temli xarakter almış, inkişaf pro -
qramları qəbul olunaraq həyata ke-
çirilmişdir. Dövlət başçısı Naxçıvan

Muxtar Respublikasında da mülki
aviasiya sisteminin müasirləşdiril-
məsini diqqətdə saxlamış, 2004-cü
ilin aprel ayında hava limanına
Beynəlxalq Hava Limanı statusu
verilmişdir. Son illər həyata keçirilən
kompleks quruculuq tədbirləri Nax-
çıvan Beynəlxalq Hava Limanını
yeni inkişaf mərhələsinə çıxarmışdır.
Ölkə Prezidentinin iştirakı ilə 2014-cü
ildə hava limanının yeni inzibati

binası, 2015-ci ildə isə “Şərq ter-
minalı” istifadəyə verilmişdir.
    2016-cı ildə Naxçıvan Muxtar
Respublikası Ali Məclisinin Sədri
cənab Vasif Talıbovun iştirakı ilə
hava limanının “Qərb terminalı”
istifadəyə verilmişdir. Bu terminal-
ların yenidən qurulması zamanı
Beynəlxalq Mülki Aviasiya təşki-
latının, Beynəlxalq Mülki Nəqliyyat
Assosiasiyasının tələb və tövsiyə-
lərinə cavab verən, Azərbaycan
Respublikasında istifadəsinə icazə
verilmiş ən müasir texnologiyalar-
dan, uçuşların və aviasiya təhlükə-
sizliyini təmin edən avadanlıqlardan
istifadə olunmuşdur. Aerovağzal
kompleksinin yenidən qurulması
illik sərnişin dövriyyəsinin və yük-
daşımaların artırılmasında mühüm
rol oynamış, hava limanının saatlıq
sərnişin dövriyyəsi 300 nəfərdən
550-600 nəfərə çatdırılmışdır. Hər
iki terminalda beynəlxalq səviyyəli
uçuşların həyata keçirilməsi üçün
sərhəd nəzarəti, tranzit sərnişinlər
üçün zal, aviasiya təhlükəsizliyi nə-

zarəti sahələri fəaliyyət göstərir. 
    Naxçıvan Beynəlxalq Hava Li-
manının nəqliyyat infrastrukturunun
möhkəmləndirilməsi də daim diq-
qətdə saxlanılır. Fəaliyyəti daha da
müasirləşdirmək və uçuşların təh-
lükəsizliyini artırmaq məqsədilə
yüksək texniki göstəricilərə malik
olan yeni maşın və mexanizmlər
alınıb gətirilir. Bu da xidmətin təh-
lükəsiz və müasir formada aparıl-

masına imkan verir.
    Muxtar respublikanın sosial-
 iqtisadi inkişafı, turizm imkanlarının
genişlənməsi hava nəqliyyatına tə-
ləbatı da artırmışdır. Hava limanında
hərtərəfli xidmət göstərmək üçün
lazımi şərait yaradılmış, infrastruktur
təkmilləşdirilmişdir. Həyata keçirilən
işlərin tərkib hissəsi olaraq Naxçı-
van, Ordubad, Şərur və Şahbuz şə-
hərlərində müasir aviakassa binaları
tikilib istifadəyə verilmiş, sərnişin-

lərin rahatlığı və xidmətin səviyyəsi
yüksəldilmişdir. Xidməti personalın
bilik səviyyəsinin yüksəldilməsi,
müasir texnoloji avadanlıqlardan
istifadə qaydaları və onların tətbiq
edilməsi üçün də tədbirlər görülmüş,
əməkdaşlar Milli Aviasiya Akade-
miyasının “Pilotların Hazırlığı Mər-
kəzi”ndə təşkil olunmuş ixtisasar-
tırma kurslarında iştirak etmişlər. 
    Naxçıvan Muxtar Respublikası
Ali Məclisinin Sədri cənab Vasif
Talıbov demişdir: “Bu gün ümum-
milli liderimiz Heydər Əliyevin

yolu ilə gedən Azərbaycanda hər-
tərəfli inkişaf təmin edilib. Ulu
öndərin yolunu uğurla davam et-
dirən ölkə Prezidenti bütün sahə-
lərin inkişafını diqqətdə saxlayır.
Azərbaycanda və onun Naxçıvan
Muxtar Respublikasında hava nəq-
liyyatının beynəlxalq səviyyədə qu-
rulması bunu bir daha təsdiq edir”.
    Bu gün Naxçıvan Beynəlxalq
Hava Limanından yerli hava xətləri
ilə Bakı şəhərinə, beynəlxalq hava
xətləri ilə isə Moskva və İstanbul
şəhərlərinə uçuşlar həyata keçirilir.
Uçuşlar dünyada istismar olunan
müasirtipli hava gəmiləri vasitəsilə
yerinə yetirilir. Hava nəqliyyatının
inkişafı və hava daşımalarının müa-
sir tələblər səviyyəsində qurulması
üçün ardıcıl tədbirlərin görülməsi,
uçuşların təhlükəsizliyini artırmaq
məqsədilə alınmış yeni maşın və
mexanizmlərin yüksək texniki gös-
təricilərə malik olması sərnişinlərə
nümunəvi xidmət göstərməyə imkan
verir. 
    Muxtar respublikada həyata ke-
çirilən genişmiqyaslı quruculuq

işləri Naxçıvan Beynəlxalq Hava
Limanını da əhatə etmişdir. Hazırda
liman üçün yeni uçuş-enmə zolağı
inşa olunur. Bu da muxtar respub-
likada hava daşımalarının etibarlı
təşkilinə və həcminin artmasına
mühüm töhfə verəcəkdir. Naxçıvan
Beynəlxalq Hava Limanının kollek-
tivi bundan sonra da yaradılan şərait -
dən səmərəli istifadə edəcək, muxtar
respublika əhalisinə və turistlərə nü-
munəvi xidmət göstərəcək.

Naxçıvan Beynəlxalq 

Hava Limanı

Muxtar respublikada hava nəqliyyatı müasir 
tələblər səviyyəsində qurulub

    Muxtar respublikamızda təbii
ehtiyatlardan və əmək potensialından
istifadə olunmaqla aqrar sahə son
dövrlərdə daha intensiv şəkildə in-
kişaf etdirilir. Belə ki, ailə və fərdi
təsərrüfatları yaratmaqla özünüməş-
ğulluğun təmin olunması sadə idarə -
etmə yolu ilə konkret bir məhsul
və ya xidmətin istehsalı üzrə bazar
tələbatının ödənilməsi və şübhəsiz,
təsərrüfat sahiblərinin gəlirlərinin
artırılması deməkdir.
    Bu baxımdan muxtar respubli-
kada təşkil edilən festivalları da
vurğulamaq yerinə düşər. Festivalın
keçirilməsi  Naxçıvana aid bir çox
mətbəx nümunələrinin, yerli məh-
sulların, yurdumuzda adı ilə tanınan
meyvələrin tanıdılması baxımından
mühüm əhəmiyyət kəsb edir. Torpaq
mülkiyyətçisi  istehsal etdiyi məh-
sulları  burada nümayiş etdirir, rahat
şəkildə sata bilir. Artıq ənənə halını
alan festivallardan biri bu gün “Nax-
çıvanqala” Tarix-Memarlıq Muzey
Kompleksində keçirilən  dördüncü
“Göycə” festivalıdır. Festival ərə-
fəsində biz də bir neçə təsərrüfatçı
ilə görüşüb həmsöhbət olduq.    
    Şərur rayon Düdəngə kənd sakini
Mübariz Quliyev beş ildən artıqdır
ki, göycə bağına qulluq edir. Onun

söhbəti: 
    – Muxtar respublikamızın coğrafi
iqlim şəraiti, təmiz havası və saf
suyu diyarımızda böyük müalicəvi
əhəmiyyətə malik müxtəlif qida
məhsullarının yetişdirilməsinə imkan
verir. Öz ailəmlə saldığım bu göycə
bağını daimi iş yeri sayır, burada
çalışmaqdan zövq alıram. Onu da
deyim ki, göycə becərmək zəhmət
tələb etsə də, öz qohum-əqrəbamın,
yaxın qonşularımızın köməyi ilə hər
işin öhdəsindən gəlirik. Atalarımız
çox doğru deyiblər: “Güc birlikdədir”.
Bağımızda bol və keyfiyyətli məhsul
yetişdirilməsi üçün ağaclara yaxşı
qulluq edirik. Yaxşı çalışmaq yaxşı
qazanmaq, doğma diyarımızın iqti-
sadiyyatına töhfə vermək və yaxşı
yaşamaq deməkdir. Dövlətimizi var
olsun ki, bizə belə şərait yaradıb.
    Builki mövsümdə bağda bol
məhsul yetişdiyini bildirən müsa-
hibim bunu onunla izah etdi ki,
ailə üzvləri ilə birlikdə ilboyu apa-
rılmalı olan aqrotexniki tələblərə
əməl ediblər. Çəkdikləri zəhmət hə-
dər getməyib. Bu günədək məhsulun
bir hissəsini yığıb Bakı şəhərinə
göndərmişik, – deyən Mübariz Qu-
liyev onu da bildirir ki, o, hər il ke-
çirilən “Göycə” festivalında iştirak

edir. Bu cür festivalların keçirilməsi
həm də məşhur Naxçıvan göycəsinin
daha yaxşı tanıdılmasına, təsərrüfat
sahiblərinin bol qazanc əldə etmə-
sinə səbəb olur. 
    O, “Göycə” festivalına göycə
və ondan hazırlanmış müxtəlif çe-
şidlərdə məhsullar çıxaracaq. 
     Baxşəli Mazanov Naxçıvan Dövlət
Universitetinin Memarlıq və mühən-
dislik fakültəsində gələcəyin memar-

larına biliklər aşılamaqla bərabər
həm də torpağa bağlı insan, zəhmətkeş
kənd adamıdır. Onunla söhbətimiz
Naxçıvan şəhərinin Qaraçuq kən-
dindəki göycə bağında baş tutdu:
    – On ildən artıqdır, bu bağı əkib-
becərirəm, zəhmətimin qarşılığını
da torpaqdan ikiqat alıram. Günümün
çoxu bu bağda keçir. Övladlarım
da zəhmətə alışıblar.  Onlar da  isti-
rahət günlərində mənimlə bərabər
bağın qayğısına qalırlar. Ağacları
budamaqda, suvarmaqda, meyvə yı-
ğımında mənə köməklik göstərirlər.
Bağı həyətyanı sahəmdə salmışam.
Burada 150 göycə ağacı var. Onların
içində birillik ağacdan tutmuş on-
beşillik göycə ağacına da rast gəlmək
olar. Çoxillik ağaclar, adətən, 10-
25 il normal məhsul verir. Hər bir
ağacdan ildə, təqribən, 50 kiloqrama

qədər məhsul toplayırıq. Bu meyvə
ağacı şaxtayadözümlü olduğu üçün
soyuq iqlimə malik olan muxtar
respublikada yaxşı bar verir. Amma
ağaclar da uşaq kimidir, qayğısına
qalmasan, əzizləməsən yaxşı bar
götürə bilməzsən. Bunun üçün göycə
ağacı tez-tez suvarılmalı, gübrələn-
məlidir. Bu zaman gübrəni həm bit-
kilərin kökünə töküb, həm də su
vasitəsilə axıtsanız, bitkinin gövdəsi

daha dözümlü olar və sürətlə böyü-
yər. İnsan zəhmətlə, sevgi ilə bir iş-
dən yapışarsa, onu yarıda bilər,
çünki zəhmət bəhrəsiz qalmır.  Adla
deyilən göycə öz mövsümündə ən
dadlı sovqatdır. O qurudularaq, mü-
rəbbə, cem və turşu kimi qışa da
tədarük edilir. Nəvələrimə deyirəm
ki, gün gələcək bu torpağın yiyəsi
siz olacaqsınız. Bax o vaxt siz də
torpaqdan dördəlli yapışın ki, tor-
paqlarımız boş qalmasın, ona düş-
mən göz dikə bilməsin. Əbəs yerə
demirlər ki, ruzisi torpaqdan olandan
dərd-bəla uzaq qaçar. 
    Naxçıvandakı builki “Göycə”
festivalı “Ailə təsərrüfaları ili”nə
təsadüf etməsi ilə əlamətdardır.
Mütəşəkkil və ənənəvi təşkili ilə
seçilən belə festivallar qədim Nax-
çıvanın özünəməxsus milli dəyər-

lərini, təbii sərvətlərini, əkinçilik
və bağçılıq, süfrə mədəniyyətini,
təsərrüfatçılıq ənənələrini təbliğ
etməkdədir. Bu festivallar həm də
ailələrin iqtisadi vəziyyətinin yax-
şılaşdırılması, özünüməşğulluğun,
sahibkarlığın, yerli istehsalın artı-
rılması kimi başlıca amillərə xidmət
edən uğurlu tədbirlərdir. Belə fes-
tivallar ailə təsərrüfatları sahiblərini
çeşidli, bol və keyfiyyətli məhsul

istehsal etməyə ruhlandırır, onları
öz işinə daha sıx tellərlə bağlayır.
Doğma yurduna, torpağına bağlı-
lığın ən doğru yolu, əsl halallıq
nümunəsi də elə budur. Axı ana
torpaq onu sevən insanı heç vaxt
naümid qoymaz, varını-səxavətini
qədirbilən, əzmkar övladlarından
əsirgəməz. Ötənilki festivallar kimi,
bu festival da göstərəcək ki, dadı,
ləzzəti ilə  artıq brendə çevrilən
Naxçıvan göycəsinə həmişə tələbat
var, necə deyərlər, alıcısı başının
üstündədir. 

- Ramiyyə ƏKBƏROVA

- Pərviz HACILI

Təsərrüfat sahibləri festivala hazırdır

    Bu günümüzü gələcəyə aparacaq körpələrə
hələ ki, uşaq kimi baxırıq. Ancaq bu gün heç
birimiz deyə bilmərik ki, onlar sabah xalqımız
üçün kimlər olacaq... Bu gün öz adını əbədi-
yaşarlıq zirvəsinə yazdırmış dahilərimizin
ailələri, yaxınları, ən əsası müəllimləri
 zamanında bunu bilirdilərmi?
    Dövlətimizin həyata keçirdiyi tədbirlərin
balacaları da əhatə etməsinin təməlində məhz
onların sabahımız üçün gərəkli vətəndaş ol-
malarını təmin etmək missiyası dayanır.
Muxtar respublikamızda bu məsələnin ta-
mamilə öz həllini tapması üçün 20 ildən
çoxdur ki, məqsədyönlü tədbirlər həyata
 keçirilir.  
    ... Hər gün işə gələrkən rastlaşdığım uşaq-
ların təbəssümlü baxışları illər öncə yaşadığım
hissləri mənə yenidən yaşadır.
    Məqsəddən bir qədər uzaqlaşdım. Naxçı-
van şəhərinin Əliabad qəsəbəsindəki uşaq
bağçasının yanından hər gün bir neçə dəfə
keçsəm də, bu gün ilk dəfə bağçanın həyətinə
daxil oluram. Qayğısız uşaqların şən gülüş-
lərini eşidirəm, qeyri-ixtiyari dayanıb onların
oyunlarına baxıram: 
    – Bənövşə!
    Bəndə düşə!
    Bizdən sizə kim düşə?
    Əks tərəfdən cavab gəlir...
    Məni qarşılayan bağçanın müdiri Zülfiyyə
Əsədova olur:
    – Sovet dönəmində fəaliyyət göstərən
uşaq bağçalarını tez-tez yadıma salmağa ça-
lışır, fəaliyyət göstərdiyi dövrün tələblərinə
belə, cavab verməyən həmin məktəbəqədər
təhsil müəssisələrinin yerləşdikləri binaları
gözlərim önünə gətirirəm. Müqayisə aparmağa
dəyməz. Hətta heç bir baxımdan. Muxtar
respublikamızda indiki uşaq bağçalarının bi-
naları orta məktəb binalarından seçilmir.
Hərtərəfli şərait, uşaq psixologiyasını yaxşı
bilən müəllim və tərbiyəçilər, tibb bacısı,
musiqi müəllimi ilə təmin edilmiş bağçalar
uşaqların məktəbə hazırlanmasında, onlara
ilkin iradi keyfiyyətlər aşılayan mühüm əhə-

miyyət daşıyan müəssisələrdir.
    Elə götürək bu bağçanı. Ölkəmizdə
“Uşaq ili” elan edilmiş 2009-cu ildə istifa-
dəyə verilib. Üç mərtəbədən ibarət binada
metodist, valideyn və yataq otaqları, yemək -
xana, tədbirlər, oyun və şənlik zalları, mət-
bəx, ərzaq anbarı, camaşırxana və fərdi
qazanxana yaradılıb.
    Bağçada 5 qrup fəaliyyət göstərir. Bu
qruplara 95 uşaq cəlb olunub.  
    Söhbətimizə tərbiyəçi-müəllim Sevda Rza-
yeva da qoşulur. O, Ali Məclis Sədrinin
“Gələcəyimizi təmin etmək üçün uşaqlar
vətənpərvər və sağlam böyüdülməlidirlər...”
sözlərini xatırladaraq deyir ki, bugünkü uşaq
sabahın məktəblisi, sonra tələbəsi və nəhayət,
gələcəyimizin idarəedicisidir. Ona görə də
onlar bu gün elə tərbiyə edilməlidirlər ki,
sabahkı nəticə istədiyimiz kimi olsun. Yəni
uşaqlara yurda bağlılıq, vətənpərvərlik, düzlük,
xeyirxahlıq kimi müsbət keyfiyyətlər aşı-
lanmalıdır. Bunun üçün bağçada yaradılmış
imkanlar yetərincədir. Uşaqlar arasında rəsm,
şeir müsabiqələri, əyləncəli oyunlar təşkil
edilir, idman yarışları keçirilir. 
    Digər tərbiyəçi-müəllim Təranə Qasımova
da həmkarı ilə razılaşır: 
    – Aqillər çox düzgün deyiblər: “Uşaq nə
qədər əzizdirsə, tərbiyəsi ondan da əzizdir”.
Biz də sevinirik ki, muxtar respublikamızda
bu əziz  balaların düzgün tərbiyəsi üçün hər-
tərəfli şərait yaradılır. Belə şərait bizim də
məsuliyyətimizi xeyli artırıb. Odur ki, üzə-

rimizə düşən vəzifələrin öhdəsindən layiqincə
gəlməyə çalışırıq. Məşğələlərin maraqlı ke-
çirilməsi diqqətdə saxlanılır, hər məşğələdə
uşaqların müəyyən bir bilgiyə sahib olması
üçün uşaq pedaqogikasının sınanılmış üsul-
larından istifadə etməyə səy göstəririk.  
    Bağçadakı otaqları gəzir, məşğələlərin
gedişi ilə maraqlanırıq. Uşaqlara ilkin vərdişlər
öyrədilir. Onlar şəkillər çəkir, müxtəlif fiqurlar
düzəldir, şeir və nağıllar söyləyir, əyləncəli
oyunlara cəlb olunurlar. Kollektivin tapşırılan
vəzifələri layiqincə yerinə yetirmək səyləri
gözümüzdən qaçmır.  Pianino və mebel ava-
danlıqları ilə təchiz edilmiş tədbirlər və şən-
liklər zalına daxil oluruq. Buradakı uşaqlar

nağıllar aləminə düşüblər. Tərbiyəçi-müəllim
onlara “Qoçaq oğlan” nağılını danışır. Uşaqlar
diqqət kəsiliblər. Zülfiyyə müəllimə deyir
ki, bugünkü uşaqlara qəhrəmanlıq, qoçaqlıq,
torpaq sevgisi, düşmənə nifrət hissləri aşılamaq
ustalıq tələb edir. Çünki onlar uşaq olsalar
da, çox şeydən xəbərdardırlar.
    Uşaqlarla həmsöhbət olduq.
    Sadıq Şahgəldiyev və Rəbiyə Ağammə-
dova əsgərlərimizə həsr olunmuş mahnıları
çox sevdiklərini söyləyirlər. Onlar deyirlər
ki, bağçada keçirilən tədbirlərdə “Sıravi Əh-
məd”, “Əsgər marşı” və digər mahnıları oxu-
yurlar və bizi də bu mahnılardan birinə
 “qonaq edirlər”.
     Rəbiyə Ağammədovanın valideyni Simuzər
xanım da buradakı şəraitdən razılığını bildirir:
    – Uşaqlarımızı çox arxayınlıqla bu bağçaya
etibar edirik. Həm şəraiti gözəldir, həm də
kollektivi. Balacalara öz uşaqları kimi qayğı
göstərirlər.
    Bizsə xoş təəssüratlarla bağçadan ayrı-
landa düşünürük: Bu qayğı dövlətimizin
qayğısıdır. Bu günümüzə, sabahımıza hə-
dəflənən, sağlam gələcəyimizə ünvanlanan
qayğı...

- Muxtar MƏMMƏDOV

Ömrümüzün bəzəyi, evimizin sevincidir fidanlar

İtmişdir
Naxçıvan şəhəri, Atabəylər məhəlləsi,

bina 12, mənzil 48-də yaşayan Orucov Asif
Əbili oğlunun adına verilən 03/163A nömrəli
qeydiyyat vəsiqəsi itdiyindən etibarsız sayılır. 

    Culfa Rayon Mədəniyyət Sarayında
rayon ağsaqqalları, ziyalıları və gəncləri
ilə görüş keçirilib, Naxçıvanda yaşayan
şair və yazıçıların çapdan yeni çıxmış ki-
tablarının təqdimatı olub.
    Naxçıvan Muxtar Respublikası Yazıçılar
Birliyinin Culfa Rayon İcra Hakimiyyəti ilə
birgə təşkil etdiyi tədbiri İcra Hakimiyyəti
başçısının müavini Kəmalə Səfərova açıb. 
    Tədbirdə “Naxçıvanda ədəbi mühit” möv-
zusunda çıxış edən Yazıçılar Birliyinin sədri,
Azərbaycan Respublikasının Əməkdar mə-
dəniyyət işçisi Asim Yadigar bildirib ki,
muxtar respublikamızda ədəbiyyatın inki-
şafına  diqqət və qayğı uğurla davam etdirilir.
Bunun ifadəsidir ki, diyarımızda Azərbaycan

və Naxçıvan Yazıçılar Birliyinin 80 nəfərdən
artıq üzvü var. 
    Diqqətə çatdırılıb ki, Culfa rayonunda
da yaşayıb-yaradan qələm sahibləri müasir
dövrün nəbzini tutmağa çalışırlar. 
    Tədbirdə çıxış edən “Şərq qapısı” qəzetinin
məsul katibi Muxtar Məmmədov muxtar
respublikanın ayrılmaz həyat ritminə çevrilən
yeniləşmə, müasirləşmə proseslərinin son
illərdə bu bölgəmizi də müasir Azərbaycan
rayonuna çevirdiyini bildirib. 
    Sonra şairlərdən Qabil Abbas, Həsənalı
Eyvazlı, Zeyqəm Vüqar, Kamal Xanəgahlı,
Gülsadə İbrahimli, Ədalət Əhmədov yeni
şeirlərini oxuyub, kitablarını təqdim ediblər.

Xəbərlər şöbəsi

Culfa rayonunda görüş


